Einelti

Samstaða heimilis og skóla
Undirrituð hefur hitt marga forsvarsmenn geranda og þolendur í eineltismálum. Reynslan hefur kennt mér að aðstandendum gerenda líður ekki síður illa en aðstandendum þolenda. Mikilvægt er, hvar á landinu sem við erum, að taka á slíkum málum með festu og alvöru. Það er á okkar ábyrgð, heimilis og skóla, að móta farveg sem allir fara eftir. Ég er ekki að ýta undir miðlæga stefnu heldur stefnu sem hvert skólasamfélag setur sér og vinnur eftir. Það er meiri von til þess að við störfum eftir þeim reglum sem við höfum sjálf átt þátt í að móta. En hvað þarf að hafa í huga:
1. Skilgreiningu á einelti

2. Stefnuyfirlýsingu skólans í eineltismálum

3. Tilkynningaeyðublöð 
4. Aðgerðaáætlun

5. Fræðsluefni og skrá yfir frekara lestrarefni um þessi mál.
Reynslan hefur sýnt að skipulögð vinna, bæði almenn í skólanum og með einstökum nemendum, getur fyrirbyggt einelti. Kennarinn notar þá markvissar uppeldislegar aðferðir í daglegu starfi sínu með nemendum sínum. Þannig skapast félags- og tilfinningalegt öryggi fyrir nemendur, betri líðan  og um leið betra námsumhverfi.
Vitað er að neikvæðar uppeldisaðstæður geta ýtt undir áreitni. Hópamyndun, óljósar vinnureglur og venjur ásamt neikvæðum viðmiðum í bekknum geta verið grundvöllur fyrir einelti. Umsjónarkennari og aðrir hafa mikil áhrif á þann anda sem skapast og ríkir á meðal nemenda. Skólastjórn og samvinna starfsfólks varðandi reglur og framkomu nemenda í frímínútum hafa jafnframt mikið að segja. Samstarf heimilis og skóla ásamt tómstundamöguleikum hafa einnig töluverð áhrif á tíðni eineltis.
Hegðunarvandamál eins og óróleiki, ólæti í tímum, skróp, skemmdarverk, afbrot og tilhneiging til að áreita skólafélaga eiga sér oftast sameiginlegar orsakir - vanlíðan barna. Því er mikilvægt að fyrirbyggjandi aðgerðir séu víðtækar og öllum ljósar.

Þegar einelti verður vandamál er starfsfólk og stjórnendur skóla ábyrgir fyrir því að grípa inn í slík mál og sjá til þess að þau verði stöðvuð. Ef skóli vill axla ábyrgð og gera skyldu sína í eineltismálum þarf að útbúa fyrirbyggjandi áætlun og hafa tiltæka viðbragðsáætlun þegar einelti kemur upp. Reynslan sýnir að langtímaáætlanir og skipulagt forvarnarstarf skilar bestum árangri. Eineltisvandamálum fækkar og líðan nemenda verður betri með jákvæðari hegðun innan skólans.

Við verðum að eiga svör við eftirfarandi spurningum:
1. Hvað gerum við til að fyrirbyggja einelti og ofbeldi?

2. Hvað gerum við til að uppgötva einelti og ofbeldi?

3. Hvernig tökumst við á við einelti og endurtekið ofbeldi?

Mikilvægt er að skólastjóri sjái um að árlega fari fram fræðsla og umræða um stefnu skólans í eineltismálum og að fræðslunni sé beint til nemenda, foreldra og starfsfólks skólans. Æskilegt er  að umsjónarkennari leggi áherslu á góðan bekkjaranda og bekkjarreglur sem brýni fyrir nemendum að einelti og ofbeldi leyfist ekki í skólanum. Mikilvægt er að minna á, ræða um og jafnvel æfa reglurnar. 

Bókmenntir sem fjalla um samskipti, lífsleikni, kristinfræði og almennar umræður eru góður útgangspunktur. Æskilegt er að verja ákveðnum kennslustundum til umræðna og bekkjarfunda þar sem fjallað er sérstaklega um samskipti. Lífsleiknitímarnir eru vel til þess fallnir.
Þá eru einlæg og góð samskipti við foreldra tvímælalaust fyrirbyggjandi starf. Einnig hefur gefist vel að nemendur eigi sér ákveðinn vin innan skólans. Til dæmis að nemendur í sex ára bekk fái vin og verndara í 6. bekk.
Hvað gerum við til að uppgötva einelti og ofbeldi?

· Við gerum árlega (okt./nóv) tengslakannanir (setja inn í starfsáætlun skólans)

· Við leggjum á hverju ári (okt/nóv) spurningalista fyrir alla nemendur um einelti og ofbeldi (setja inn í starfsáætlun).

· Við förum þess á leit við nemendur, foreldra og allt starfsfólk að það geri okkur viðvart ef þeir hafa grun um að einhver sé misrétti beittur.

Markmiðið með tengslakönnunum og spurningalistum sem lagðir yrðu fyrir nemendur er að afla upplýsinga um umfang eineltis og hegðunarvandkvæða, hvar slíkt fer oftast fram, hvernig og hvenær.

Mælt er með því að framkvæma slíka könnun á hverju ári, til dæmis í október/nóvember. Á þessum tíma hafa nemendur áttað sig á stöðunni og starfsfólk skólans fær upplýsingar sem hægt er að styðjast við það sem eftir er skólaársins. Þá felur könnun einnig í sér skilaboð til nemenda, foreldra og starfsfólks að skólinn hafi vilja til að taka á slíkum málum af festu og alvöru.
Mikilvægt er að niðurstöðurnar séu kynntar starfsmönnum skólans, foreldrum/forráðamönnum nemenda og nemendum sjálfum. Þá þyrfti að kynna áætlun um hvernig skólinn ætlar að taka á málinu miðað við þær niðurstöður sem fengust og í kjölfarið er mikilvægt að leggja grunn  að nákvæmri aðgerðaráætlun skólans um viðbrögð við einelti. Jafn mikilvægt er að kynna þá áætlun og niðurstöðurnar úr könnuninni.
Hvernig tökumst við á við einelti og endurtekið ofbeldi?

Það eru nokkur lykilatriði sem þurfa að vera fyrir hendi til að árangur náist. Það þarf:
· Vilja til samstarfs við foreldra.

· Skýr skilaboð heimilis og skóla um að einelti verði ekki liðið og að tekið sé á því af festu og alvöru með samstöðu allra aðila.

· Vilja stjórnenda skóla til að þróa og hrinda af stað heildstæðri stefnu gegn einelti.

· Áhugasama einstaklinga (nemendur, starfsfólk, foreldra, sveitarfélag) sem hafa því hlutverki að gegna að samræma aðgerðir og greiða fyrir umræðu um málið í skólasamfélaginu öllu.

· Tíma fyrir starfsfólk til skipulags og umræðna.

· Sveigjanleika í námskrá.

· Tíma og krafta til að viðhalda vinnunni.
Hér hefur verið stiklað á stóru en ég vona að þetta gefi einhverja mynd af því sem vert er að hafa í huga við stefnumótun í eineltismálum. Það er von okkar hjá Heimili og skóla að við náum í sameiningu að lágmarka neikvæða hegðun í skólum landsins. Það er mikilvægt að við tölum saman, störfum saman og sýnum börnunum hvatningu, umhyggju, aðhald og eftirlit með það að markmiði að bæta líðan þeirra.

